
Nr.  K4/I34-2  Prot. Tiranë 27/ 08 /2025 

Nr. Dok. 202502680/2  

 

Lënda:  Rekomandime për inspektimin e bërë në ambientet e shoqërimit dhe të 

sigurisë në Komisariatin e Policisë Elbasan.   

 

 

Drejtuar:        Z. Fatmir HOXHA 

  Drejtor i Drejtorisë Vendore të Policisë Elbasan 

           ELBASAN 

Z. Fatos TRESA 

Shef i Komisariatit të Policisë Elbasan 

                      ELBASAN 

   

Për dijeni: Drejtues Madhor Ilir PRODA 

  Drejtor i Përgjithshëm i Policisë të Shtetit 

                                                                                                                         TIRANË 

 

Të nderuar zotërinj, 

 

Duke ju falënderuar për bashkëpunimin e deritanishëm dhe duke vlerësuar 

angazhimin dhe punën e të gjithë stafit të institucionit që ju drejtoni, si dhe 

frymën e mirë të bashkëpunimit dhe mirëkuptimit midis institucioneve tona, në 

vijim po ju njohim mbi gjetjet e inspektimit që institucioni i Avokatit të Popullit 

kreu në Komisariatin e Policisë Elbasan.  

 

Avokati i Popullit, në rolin e Mekanizmit Kombëtar për parandalimin e torturës, 

trajtimit ose dënimit të egër, çnjerëzor ose poshtërues, në vijim Mekanizmi 

Kombëtar, bazuar në nenin 19/1 të Ligjit Nr. 8454, datë 04.02.1999, “Për 

Avokatin e Popullit”, i ndryshuar, kreu një inspektim në ambientet e shoqërimit 

dhe të sigurisë në Komisariatin e Policisë Elbasan. 

 

Inspektimi u krye në datën 25.04.2025, sipas një Plani Vjetor Inspektimi të 

miratuar nga Avokati i Popullit. Në përbërje të grupit inspektues ishin znj. 

Nertila Qafzezi  znj. Gloria Çarkaxhiu dhe z. Vullnet Topalli, me detyrë 

Nd/komisionerë pranë Mekanizmit Kombëtar. 

 

Inspektimi kishte si qëllim verifikimin e respektimit të standardeve të 

përcaktuara në ligjin nr. 82/2024 “Për Policinë e Shtetit”, Urdhrin e Drejtorit të 

Përgjithshëm të Policisë së Shtetit nr. 1720, datë 20.11.2023 për miratimin e 

procedurës standarde “Trajtimi dhe sigurimi i personave të arrestuar/ndaluar në 

ambientet e Policisë së Shtetit, evidentimi dhe zgjidhja e kërkesë/ankesave të 

tyre” dhe Urdhrin e Drejtorit të Përgjithshëm të Policisë së Shtetit nr. 894, datë 

19.07.2022, për miratimin e procedurës standarde “Rregullat për trajtimin e 

shtetasve që shoqërohen në mjediset e policisë”, si dhe zbatimin e 

rekomandimeve të Avokatit të Popullit të bëra gjatë inspektimeve të mëparshme. 

Inspektimi ishte i paparalajmëruar. 

Avokati i Popullit, pasi u njoh me konstatimet e grupit inspektues dhe nivelin e 

zbatimit të rekomandimeve të lëna nga inspektimi i vitit të kaluar, ka detyrimin 

ligjor t’ju parashtrojë konkluzionet përfundimtare, duke ju referuar si më poshtë 

vijon: 

 

Shënime të përgjithshme 

 

Në përputhje me metodologjinë e zhvillimit të inspektimit në institucionet ku 

mbahen e trajtohen shtetas të privuar nga liria, grupi i punës u takua me drejtorin 

e D.V.P. Elbasan z. Fatmir Hoxha dhe shefat e rendit dhe të krimeve në 

Komisariatin e Policisë Elbasan, të cilët u vunë në dijeni lidhur me qëllimin e 

inspektimit.  

 

Në takim, grupi i inspektimit të MKPT-së u informua mbi masat e marra nga 

strukturat përgjegjëse në D.V.P. Elbasan për zbatimin e rekomandimeve të 

Avokatit të Popullit nga inspektimi i mëparshëm, për ndërtimin e Drejtorisë 

Vendore të Policisë Elbasan, si dhe për ndërtimin e dhomave të sigurisë në këtë 

institucion, sipas standardeve kombëtare dhe atyre ndërkombëtare për persona të 

ndaluar/arrestuar.   

 

Nga drejtuesit komisariatit u informuam se në zbatim të përcaktimeve të pikës 7 

të urdhrit nr. 2803 Prot. Datë 20.12.2022 “Për Ngritjen e Ekipit të Menaxhimit 

të Kontratës” (i ndryshuar) e cila përcakton: “Ekipi i menaxhimit të kontratës 

mblidhet minimalisht një here në muaj ku shqyrton progresin dhe problemet e 

konstatuara dhe të zgjidhura duke hartuar për çdo mbledhje minutat e takimit të 

administruara me procesverbal”. Më datë 13.03.2025 është zhvilluar mbledhja 

e radhës në të cilën është konstatuar se aktualisht se për këtë kontratë realizimi 

financiar është realizuar 68%, ndërsa realizimi fizik i punimeve rreth 77%. 

 

Kontrata me nr. 20/17 Prot. datë 25.10.2022 është modifikuar me datë 

10.12.2024 dhe sipas nenit 1 Modifikimit, afati i përfundimit të punimeve 

kontraktore është shtyrë me 8 muaj.  

Godinat Nr 2 “Nëndrejtoria”, Nr. 3 dhe Nr. 4, “Zyra” dhe objekti I ri janë 

kolauduar pjesërisht dhe përdoren nga administrata e DVP Elbasan. Janë duke u 

kryer punime rikonstruksioni dhe nuk kanë përfunduar ende objekti nr. 1 

“Drejtoria”, objekti nr. 5 Kom. Pol. Elbasan”, dhe objektin nr. 14 ZSHQ”.  

Përsa i përket problematikave që lidhen me ambjentet e dhomave të shoqërimit 

dhe dhomat e ndalimit  për personat e ndaluar/arrestuar, lidhur me 

rikonstruksionin janë si vijon;  

Dhomat e shoqërimit, kanë funksionuar ne Godinën nr. 5 Kom. Pol. Elbasan, 

në katin e përdhe në anën veriore të objektit, dhe bazuar në projektin 

“Rikonstruksioni/Ndërtimi i objekteve të DVP Elbasan dhe Komisariatit të 

Policisë Elbasan”, dhomat e shoqërimit janë parashikuar po ne Godinën nr. 5 

”Kom. Pol. Elbasan”, në katin e përdhe në anën veriore të objektit.  

- Me shkresën nr. 17845 datë 31.12.2024 , Godina nr. 5  i është vënë në 

dispozicion sipërmarrësit të punimeve për fillimin e punimeve te 

rikonstruksionit me anë të së cilës është kërkuar dhe afati i përfundimit 

të objektit nga ana e sipërmarrësit. Aktualisht komisariati nuk ka 

përgjigje prej sipërmarrësit në lidhje me afatin e përfundimit të këtij 

objekti. 

- Me Urdhrin nr. 446 datë 15.01.2025 , “Mbi Transferimin e ambienteve 

që përdoren për mbajtjen e personave të ndaluar përkohësisht, nga 

Komisariati i Policisë Elbasan në ambientet e godinës së re”, është 

bërë transferimi i ambienteve ku mbahen personat e ndaluar 

përkohësisht, nga  Komisariati i Policisë Elbasan në katin përdhe tek 

Objekti i ri i ndërtuar ambientet e DVP Elbasan, në dy dhoma me 

sipërfaqe nga 12 m2 secila. 

- Me shkresën nr. 15669 datë 11.11.2024  ”Mbi rishikimin e projekt 

preventivit”, DPPSH dhe Mbikëqyrësit të punimeve të ndryshohet 

pozicioni i dhomave të shoqërimit për rritjen e masave të sigurisë duke 

i vendosur ato në anën lindore të objektit por pa cenuar sipërfaqen e 

parashikuar. Dhomat ishin parashikuar në anën perëndimore të 

objektit dhe paraqitnin vështirësi në kontrollin dhe mbikëqyrjen e tyre 

me anë të kamerave të sigurisë dhe nga zyra e informacionit që ka 

tagrin e mbajtjes së tyre nën kontroll. Me shkresën nr. 329 datë 

30.01.2025 nga Departamenti i Shërbimeve Mbështetëse në DPPSH 

është miratuar kërkesa e komisariatit dhe bashkëlidhur është dërguar 

dhe planimetria e ripunuar për bllokun e dhomave të shoqërimit 

 

Dhomat e sigurisë, janë të parashikuara sipas projektit në objektin e ri në katin 

përdhe, gjithsej 9 dhoma, 7 dhoma teke dhe 2 dhoma parashikuar për 2 persona. 

 

- Me shkresën me nr. 17256  date 17.12.2024 me lëndë: “Dhënie mendimi.”  

I është kërkuar DPPSH që dy zyrat e intervistimit të të miturve që 

ndodhen ne objektin nr. 5 Kom. Pol. Elbasan” të përfituar nga projekti 

Suedez SCPA, në ambientet e të cilave janë instaluara pajisje NVR 

regjistruese, mikrofon, pajisje kompjuterike me sisteme të avancuara të 

regjistrimit equalizer, sistem audio etj. të cilat përmbushin standardet dhe 

kërkesat për intervistimin e personave të mitur, të mos preken nga projekti 

i rikonstruksionit, sipas të cilit këto dy zyra transformohen në zyra për 

administratën. Projekti parashikon në katin përdhe të godinës së 

Komisariatit një zyrë intervistimi me sipërfaqe 24m2 i cili është i pajisur 

me një kamera vëzhgimi dhe një buton për thirrje emergjence, por nuk ka 

të parashikuar krijimin e zyrave të posaçme për intervistim me persona të 

mitur duke ofruar një ambient të përshtatshëm që duhet të jetë i rregulluar 

në mënyrë të posaçme për zhvillimin e bisedave me fëmijët, e cila është 

një domosdoshmëri për të cilën është lënë dhe rekomandim nga 

institucioni i Avokatit të Popullit.  

 

- Me shkresën nr.  3745 date  21.01.2025 është kthyer përgjigje nga DPPSH 

ku sqaron se bazuar në qëllimin e dhomave të intervistimit të projektit 

Suedez SCPA mbi funksionin dhe rëndësinë e tyre, këto 2 zyra të mos 

preken nga projekti.  

 

- Me shkresën nr. 514 datë 16.01.2025 me lëndë “Mbi sigurimin e 

ambientit të hyrjes në objektin e ri ku shoqërohen personat e ndaluar” i 

është kërkuar DPPSH zgjidhja e problemit që lidhet me perimetrin e 

sigurisë në hyrje të objektit dhe ku bëhet kalimi i personave të ndaluar për 

në dhomat e ndalimit në hyrjen kryesore. Shkaku është mosparashikimi 

në projekt i hyrjes nga podrumi i të ndaluarve, perimetri jo i sigurtë i 

hapësirës ku ndalon mjeti i policisë që mban të ndaluarit, dhe muri 

rrethues me kangjell të ulët rreth 1.8 m në afërsi të hyrjes për tek dhomat 

e ndalimit.  

- Me shkresën nr. 280/3 datë 18.02. 2025 është kthyer përgjigje nga DPPSH 

sipas së cilës nga DSP me shkresën nr. 708 datë 11.02.2025 sqarohet se 

në ambientet e jashtme dhe të brendshme të dhomave të sigurisë të 

vendosen pajisje sigurie, sisteme kamerash audio-vizive për monitorimin 

e ambienteve dhe veprimeve të punonjësve të policisë me të 

arrestuarit/ndaluarit.  

 

- Me shkresën nr. 3606 datë 01.04.2025 i është rikërkuar DPPSH 

(Departamentit të Sigurisë Publike dhe Departamentit te Shërbimeve 

Mbështetëse) rritja e masave shtesë të sigurisë tek objekti i ri në hyrje të 

dhomave të sigurisë. 

 

- Në zbatim të shkresës nr. 1809 Prot. Datë 05.04.2024 me lëndë; 

“Informacion mbi inspektimin e kryer në ambientet e dhomave të sigurisë 

të Komisariatit të Policisë Elbasan të cilat janë në proces ndërtimi”, 

protokolluar me datë 15.04.2024 me nr. 5447 Prot. është dërguar pranë 

Departamentit të Shërbimeve Mbështetëse në DPPSH, Relacioni me nr. 

5964 Prot, datë 23.04.2024  ”Mbi sugjerimet e lëna nga Departamenti i 

Rendit Publik me qëllim eliminimin e mangësive dhe respektimin e 

normave standardeve të sigurisë në ambientet e dhomave të sigurisë.”. 

Gjatë inspektimit na u bë me dije nga drejtuesit e institucionit se projekti për 

"Rikonstruksionin/Ndërtimin e objekteve të Drejtorisë dhe Komisariatit të 

Policisë Elbasan" i cili përfshin rikonstruksionin e objekteve ekzistuese dhe 

ndërtimin e një objekti të ri për Drejtorinë, është në zbatim e sipër dhe ende nuk 

ka përfunduar. 

 

Sipas projektit, në katin e pare të godinës së Komisariatit Elbasan janë 

parashikuar 3(tre) dhoma shoqërimi të ndara më vete, për meshkuj, femra, të 

mitur. Ndërsa në objektin e ri janë parashikuar 9 dhoma ndalimi, 7 dhoma 

ndalimi me kapacitet për mbajtjen e 1 të ndaluari dhe 2 dhoma ndalimi me 

kapacitet për mbajtjen e 2 të ndaluarve. 

 

Grupi i punës u informua nga shefi i rendit se aktualisht dhomat e shoqërimit 

janë vendosur provizorisht deri në përfundim të punimeve të godinës së 

komisariatit në Godinën e Drejtorisë Vendore në katin e parë ku janë projektuar 

dhe vendosur dhomat e sigurisë. 

 

Në DVP Elbasan është duke u zbatuar projekti “Rikonstruksion/Ndërtimi i 

objekteve të DVP Elbasan dhe Komisariatit të Policisë Elbasan” e cila sipas 

grafikut të punimeve dhe afateve të parashikuara në kontratë punimet duhet të 

përfundonin në datë 22.12.2024. Por nga inspektimi konstatuam se afati i 

punimeve është shtyrë me 8 muaj dhe në DVP Elbasan në ditën e inspektimit 

vazhdonin punimet1. 

 

Grupi i punës pasi mori informacionin e nevojshëm, vijoi takimin me punonjësin 

e dhomave të shoqërimit, dhe inspektoi ambientet e shoqërimit (provizore), u 

njoh me regjistrat dhe dokumentacionin ku pasqyrohen të dhënat dhe veprimet e 

kryera me personat e shoqëruar dhe të arrestuar apo ndaluar, si dhe vizitoi zyrat 

e punës të punonjësve të policisë të këtij komisariati.  

 

Në vijim të inspektimit, u informuan se shtetasit e ndaluar/arrestuar në Drejtorinë 

Vendore të Policisë Elbasan, vijonin të dërgoheshin në Bllokun e Sigurisë në 

Tiranë. 

 

Nga verifikimi i zbatimit të rekomandimeve të Institucionit të Avokatit të 

Popullit nga inspektimi mëparshëm2, rezultoi se: 

 

1. Ishin marrë masa nga nga Drejtori i Përgjithshëm i Policisë së Shtetit 

për nxjerrjen e përgjegjësive dhe dhënien e masave disiplinore për 4 

punonjësit e policisë të Komisariatit Elbasan të cilët janë konstatuar nga 

Avokati i Popullit se kanë një neglizhencë të theksuar lidhur me 

respektimin e të drejtave për personat e shoqëruar lidhur me: 

 

                                                           
1 Kontrata me nr.20/17 Prot. datë 25.10.2022 është modifikuar me datë 10.12.2024 dhe sipas nenit 1 

Modifikimit, afati i përfundimit të punimeve kontraktore është shtyrë me 8 muaj. 
2 Rekomandimi i dërguar me shkresën nr. K4/I19-2 prot., datë 28.06.2024. 

 Mungesën e kompletimit të dhomave të shoqërimit me orenditë e nevojshme 

si tavolina dhe karrige për të mundësuar qëndrimin ulur të personave të 

shoqëruar. 

 

 Mungesën e posterave të rinj me të drejtat të personave që shoqërohen apo 

ndalohen në ambientet e komisariateve, në vende që të jenë të aksesueshëm 

nga këta persona. 

 

 Mosplotësimin me korrektësi të të gjitha rubrikave të regjistrit sipas 

kërkesave të parashikuara në procedurës standarde “Rregullat teknike të 

shoqërimit në mjediset e Policisë së Shtetit”, miratuar me Urdhrin e Drejtorit 

të Përgjithshëm të Policisë së Shtetit nr.894, datë 19.07.2022. 

 

 Mungesën e përmirësimit të kushteve higjieno-sanitare si dhe plotësimin e 

nevojave me detergjente dhe furnizimin me ujë të pijshëm pa ndërprerje në 

dhomat e shoqërimit. 

 

 Mungesën e regjistrit të ankesë/kërkesave në këtë komisariat.  

 

Ndërkohë nuk ishin zbatuar rekomandimet: 

 

 Nuk ishte plotësuar rekomandimi për ndërtimin në kohë të ambienteve të 

reja të ndalim/arrestimit në Komisariatin e Policisë Elbasan, të cilat të 

plotësojnë kushtet dhe kriteret që garantojnë një trajtim njerëzor dhe dinjitoz 

të tyre, të përcaktuara në ligjin nr. 108/2014 “Për Policinë e Shtetit”, i 

ndryshuar, Urdhrin e Drejtorit të Përgjithshëm të Policisë së Shtetit nr.894, 

datë 19.07.2022, për miratimin e procedurës standarde “Rregullat për 

trajtimin e shtetasve që shoqërohen në mjediset e policisë”, si dhe aktet 

ndërkombëtare për këtë qëllim. (Projekti është shtyrë me 8-muaj). 

 Nuk ishin marrë masa për ndërtimin e dhomave të shoqërimit në 

Komisariatin e Policisë Elbasan, sipas kritereve të parashikuara në 

procedurën standarde “Rregullat për trajtimin e shtetasve që shoqërohen në 

mjediset e policisë”, miratuar me Urdhrin nr. 894, datë 19.07.2022, të 

Drejtorit të Përgjithshëm të Policisë së Shtetit, duke krijuar dhoma shoqërimi 

të ndara më vete për burra, gra dhe të mitur. 

 Nuk ishin marrë masa për plotësimin e organikës me një mjek me kohë të 

plotë. 

 Nuk ishin marrë masa për krijimin e zyrave në Komisariatin e Policisë 

Elbasan, ku merren në pyetje personat e ndaluar/arrestuar para se të dërgohen 

në ambientet e sigurisë, si dhe instalimin e sistemit të monitorimit me kamera 

në këto ambiente.  

 Nuk ishin marrë masa për plotësimin me korrektësi të të gjitha rubrikave të 

regjistrit sipas kërkesave të parashikuara në Urdhrin e Drejtorit të 

Përgjithshëm të Policisë së Shtetit nr. 894, datë 19.07.2022, për miratimin e 

procedurës standarde “Rregullat për trajtimin e shtetasve që shoqërohen në 

mjediset e policisë”. 

 Nuk ishin marrë masa për hapjen dhe vënien në funksion të regjistrit të 

kërkesë/ankesave për shtetasit e shoqëruar/ndaluar në ambientet e 

Komisariatit të Policisë në Elbasan sipas parashikimeve ligjore në fuqi. 

 Nuk ishin marrë masa për afishimin e listës së avokatëve kryesisht në 

ambientet e komisariatit ku mund të evidentoheshin nga personat e privuar 

nga liria, si dhe evidentimin në regjistrin e informacionit të avokatëve 

kryesisht të pranishëm. 

 Nuk ishin marrë masa për të vendosur posterat e rinj me të drejtat në dhomat 

e shoqërimit dhe në ambientet e komisariatit, në vende që të jenë të 

aksesueshëm nga këta persona. 

 Nuk ishin marrë masa për krijimin e ambienteve të ajrimit për personat në 

dhomat e sigurisë. 

 

Ndërsa disa nga rekomandimet kanë vështirësi të zbatohen pa përfunduar 

rikonstruksioni, Avokati i Popullit konstaton me keqardhje të thellë se disa të 

tjera lidhen me qasjen bashkëpunuese të drejtuesve ndaj rekomandimeve, 

ndonëse të pranuara dhe të përsëritura disa herë nga ana jonë. Ndërkohë këto 

rekomandime kanë ndikim të qenësishëm në jetën e të 

shoqëruarve/ndaluarve/arrestuarve të cilat nuk kanë asnjë implikim buxhetor, 

dhe për pasojë moszbatimi i këtyre të fundit është i pajustifikueshëm. 

Në përfundim të inspektimit, grupi monitorues konstatoi se në ambientet e 

Komisariatit të Policisë Elbasan, vazhdonin të ishin të pranishme disa 

problematika dhe konkretisht:  

 

Ambientet e shoqërimit dhe kushtet e tyre 

 

Në Komisariatin e Policisë Elbasan, ambienti i shoqërimit nuk ishte i ndërtuar 

sipas kushteve dhe kritereve të mbajtjes dhe qëndrimit të personave të shoqëruar, 

sikurse përcaktohen në procedurën standarde “Rregullat për trajtimin e 

shtetasve që shoqërohen në mjediset e policisë”, miratuar me Urdhrin nr. 894, 

datë 19.07.2022, të Drejtorit të Përgjithshëm të Policisë së Shtetit3. 

 

Ambienti i shoqërimit ndodhej në katin e parë të godinës të Drejtorisë, me dalje 

në pjesën e pasme në oborrin e institucionit. Ai përbëhej nga 2(dy) dhoma 

shoqërimi, një dhomë shoqërimi për personat në moshë madhore burra dhe një 

dhomë shoqërimi për gra. Personat e shoqëruar të mitur, në mungesë të një 

dhome më vete, qëndronin në zyrën e intervistimit të të miturve në konflikt me 

ligjin. 

 

Me Urdhrin nr. 446 datë 15.01.2025 , “Mbi Transferimin e ambienteve që 

përdoren për mbajtjen e personave të ndaluar përkohësisht, nga Komisariati i 

Policisë Elbasan në ambientet e godinës së re”, është bërë transferimi i 

                                                           
3 Kreu VI, pika 4 gërmat b dhe c “Rregullat për trajtimin e shtetasve që shoqërohen në mjediset e 

policisë”, miratuar me Urdhrin nr.894, datë 19.07.2022, të Drejtorit të Përgjithshëm të Policisë së Shtetit.  

ambienteve ku mbahen personat e ndaluar përkohësisht, nga  Komisariati i 

Policisë Elbasan në katin përdhe tek Objekti i ri i ndërtuar ambientet e DVP 

Elbasan, në dy dhoma me sipërfaqe nga 12 m2 secila. 

 

Avokati i Popullit thekson se vendosja e personave të ndaluar përkohësisht deri 

në 5 orë sipas ndryshimeve të ligjit për Policinë e Shtetit,4 në ambiente të 

projektuara për dhoma sigurie është në shkelje të Procedurës Standarde të 

Punës  “ Rregullat  për trajtimin e shtetasve që shoqërohen në mjediset e policisë 

”. miratuar me Urdhrin nr. 894, datë 19.07.2022, të Drejtorit të Përgjithshëm të 

Policisë së Shtetit e cika përcakton në pikën 4 “Kushtet e mbajtjes dhe Siguria 

për personat e shoqëruar” si më poshtë : 

Për mbajtjen e personave të shoqëruar në ambientet e policisë krijohen 

kushte të nevojshme të përshtatshme të ndryshme nga ato të dhomave të 

sigurisë ku garantohet siguria dhe trajtimi njerëzor i tyre, si më poshtë :  

 

a. Personat e shoqëruar mbahen në mjedise e ambiente me kushte të ndryshme 

nga ato që shërbejnë për mbajtjen e personave të arrestuar/ndaluar (dhomat e 

sigurisë). 

b. Mjediset/ambientet të jenë të ndara më vete për persona të rritur, femra dhe të 

mitur. Këto mjedise të jenë brenda ndërtesave të drejtorive, komisariateve dhe 

stacioneve të policisë. 

c. Mjediset të jenë me sipërfaqe dhe hapësirë të bollshme për qëndrimin e 

personave të jenë të lyera, të pastra nga higjienike si dhe të kenë dritare me 

përmasa të tilla që të krijojnë mundësi për realizimin e ajrimit e ndriçimit të plotë 

natyral. 

d. Ambientet e dhomave të shoqërimit si rregull duhet të krijohen/ndërtohen në 

pozicione të tilla që dritaret e tyre të mos jene vendosur nga ana e fasadës 

kryesore të ndërtesës së njësisë policore.  

e. Ambientet e Dhomave të Shoqërimit projektohen dhe ndërtohen sipas 

normave dhe parametrave teknikë dhe higjienikë të mëposhtëm: 

e.1  Në njësitë vendore policore ndërtohen ambientet e shoqërimit të ndara më 

vete për personat madhorë, të mitur dhe femra, të cilat kanë sipërfaqe nga 16-20 

m² secila; 

e.2   Pranë dhomave të shoqërimit dhe ngjitur me to ndërtohen dhe funksionojnë 

tualetet për kryerje të nevojave personale të ndara për femra dhe meshkuj, me 

sipërfaqe të mjaftueshme për vendosjen e pajisjeve përkatëse dhe funksionimin 

për qëllimin që kanë, me sipërfaqe 6 – 8 m2. 

Tualetet mund të ndërtohen brenda dhomës së shoqërimit (pa cenuar sipërfaqen 

e dhomës së shoqërimit) ose më vete në korridor dhe pranë dhomave të 

shoqërimit. 

e.3 Të gjitha dhomat e shoqërimit lidhen me një korridor me gjerësi jo më pak 

se 1. 5 metër. 

                                                           
4 Ligji i ri nr.82/2024 “Për Policinë e Shtetit”, i cili ka hyrë në fuqi në datë 23.08.2024. 

e.4 Dyshemeja e dhomave dhe korridorit të këtyre ambienteve, të jetë e shtruar 

në pllakë të fortë, jo  të rrëshqitshme dhe që lahet/pastrohet lehtësisht. 

e.5 Muret të jenë prej tulle ose betoni me trashësi nga 25 – 30 cm, të cilat të jenë 

të suvatuara dhe të lyera me bojë plastike me qëllim për tu larë lehtësisht, sa herë 

që është e nevojshme. 

e.6  Normat dhe standardet që duhet të plotësojnë dyert e dhomave të ambienteve 

të shoqërimit janë: 

e.6.1 Përmasat e dyerve janë  jo më pak se 1.0 x 2.0 m, prej materiali druri masiv 

të fortë dhe të staxhionuara (jo prej materiali fibër, kartonë apo tamburatë). 

e.6.2 Dyert e dhomave të shoqërimit për të rriturit nga ana e brendshme 

përforcohen me një fletë llamarinë e cila montohet dhe puthitet me sipërfaqen e 

drurit të derës duke eliminuar/fshehur tehet prerës të saj.   

e.6.3  Mbyllja dhe hapja e dyerve kryhet me anë të bravës sekrete dhe me dorezë 

në të dy krahët e saj. 

e.6.4  Në pjesën e sipërme të derës krijohet një hapësirë me përmasa 60 x 40 cm, 

në të cilën montohet një xham transparent dhe i armuar (i pa çmontueshëm dhe 

rezistent/i pathyeshëm ndaj goditjeve me grushte, shkelma, kokë). Hapësira e 

dritares/sportelit të derës nga ana e korridorit të dhomave sigurohet me një rrjetë 

teli me shufra me seksion/trashësi 0,6 mm të cilat vendosen në mënyrë vertikale 

dhe horizontale duke krijuar kuadrate  5 x 5 cm.  

e.6.5  Dyert e tualeteve (për femra dhe meshkuj) për ti rezistuar lagështirës të 

jenë prej duralumini dhe me mbyllje nga brenda gjatë kryerjes së nevojave 

personale. 

e.7   Lartësia e të gjithë dhomave (dysheme-tavan) në ambientin e shoqërimit të 

jetë jo më pak se 3 metër. 

e.8  Ç’do dhomë shoqërimi dhe tualetet të kenë hapësira për realizimin e ajrimit 

e ndriçimit të plotë natyral. Dritaret e dhomave të shoqërimit të jenë me përmasa 

jo më pak se 1.5 x 1.2 m. Dritarja për tualetin është me përmasa 40 x 60 cm. Në 

ato ambiente ku është e pamundur krijimi i dritareve për tualetet – krijohen 

kushtet për ventilim e ajrim të këtij ambienti. 

e.9   Nga ana e jashtme e dritareve të jetë e vendosur një zgarë hekuri me shufra 

vertikale dhe horizontale me trashësi/seksion 18 mm dhe me kuadrate 15 x 15cm, 

të fiksuara në faqet anësore të dritares. Dritaret të jenë me material duralumini 

dhe dopjo xham. 

e.10 Rrjeti i ndriçimit elektrik  është i futur/fshehur në mur ose dysheme dhe i 

padukshëm. Komandimi i ndriçimit të bëhet nga korridori i dhomave të 

shoqërimit me çelës. Pajisja ndriçuese të jetë e standardeve për të ndriçuar 

plotësisht dhe normalisht ambientin gjatë kushteve të errësirës. Vendosja e 

ndriçuesit të bëhet e inkasuar në tavanin e dhomës dhe ndriçuesit të jenë të tipit 

“antivandal”. 

f.   Në dhomat e shoqërimit vendosen dhe mbahen pajisje dhe orendi si: 

 f.1  Stola apo karrige për qëndrimin ulur të personave të shoqëruar, të cilat të 

jenë të fiksuara në mur ose dysheme dhe të palëvizshme, për qëndrimin e  6 – 8 

personave për çdo dhomë.  

 f.2 Tavolinë pune dhe një karrige pranë saj, e cila shfrytëzohet nga specialistët 

dhe ndihmës specialistët e policisë për kryerjen e veprime policore/procedurale 

për trajtimin e zgjidhjen e shkakut/arsyes së shoqërimit të personit, të cilat janë 

të pa lëvizshme dhe të fiksuara në dysheme apo faqet anësore të murit. 

f.3   Postera me të drejtat e personave të shoqëruar të cilat mund të jenë në kornizë 

dhe pa xham. 

f.4   Në korridorin e dhomave të shoqërimit vendosen postera me të drejtat e 

personave të shoqëruar dhe atyre të ndaluar/arrestuar; lista e avokatëve mbrojtës 

me numrat e kontaktit të tyre (lista e dërguar nga dhoma e avokatisë për 

qarkun/bashkinë përkatëse), numra telefoni të Agjencisë të Mbikëqyrjes Policore 

(AMF), Avokatit të Popullit dhe OJQ/OJF për mbrojtjen e të drejtave të njeriut 

- të cilat janë pa pagesë. 

 g. Të gjitha ambientet e dhomave të shoqërimit monitorohen me sisteme të 

kamerave (përjashto tualetin) si ambienti i brendshëm i dhomave të shoqërimit, 

korridori i tyre dhe pjesa e jashtme e dhomave të shoqërimit, të cilat lidhen dhe 

transmetojnë pamjet/imazhet në monitorë të vendosur në shërbimin e Sallës së 

Komandimit/shërbimit të informacionit të DVP/komisariatit/stacionit të policisë. 

 h.  Në mjediset e dhomave të shoqërimit ndalohet mbajtja e sendeve apo mjete 

të tilla që mund të shërbejnë për kryerjen e vetëvrasjeve, për kundërveprim ndaj 

punonjësit të policisë, për tu larguar me forcë nga këto ambiente, etj. 

 i.  Pranë dhomave të shoqërimit dhe pjesë të këtij sistemi projektohen dhe 

ndërtohen ambiente të posaçme : 

 i.1 Dhomë për intervistimin/marrjen në pyetje të personave të shoqëruar para se 

të akomodohen/futen në dhomat e sigurisë të DVP/komisariatit të policisë 

(personat që do të arrestohen/ndalohen). 

 i.1.1  Ky ambient përveç kushteve të përcaktuara për dhomat e  shoqërimit duhet 

të plotësojë dhe këto kushte: 

Të ketë të instaluara tavolinë pune dhe karrige për oficerin e policisë gjyqësore 

dhe pajisje elektronike për dokumentimin e veprimeve procedurale që kryhen 

nga OPGJ (kompjuter, printer, letër, etj). 

Tavolinë pune dhe dy karrige për qëndrimin e avokatit mbrojtës dhe të personit 

të dyshuar/akuzuar i cili do të intervistohet, arrestohet/ndalohet, etj. 

Instalohen sisteme dhe pajisje për regjistrimin elektronik audio dhe video të të 

gjitha veprimeve procedurale që kryhen me personin e shoqëruar nga oficerët e 

policisë gjyqësore, para se personi të akomodohet në dhomat e sigurisë të 

DVP/komisariatit të policisë si i arrestuar/ndaluar. 

i.2  Dhomë për kryerjen e veprimeve procedurale “paraqitje për njohje” e cila 

ndërtohet ngjitur me dhomën e intervistimit/marrjes në pyetje të personave para 

se të akomodohen në dhomat e sigurisë. 

 

Avokati i Popullit thekson se këto dy ambiente provizore dhoma shoqërimi, nuk 

plotësojnë kriteret ligjore për mbajtjen dhe trajtimin e personave të shoqëruar 

sipas përcaktimeve në procedurën standarde. 

 

Sa më sipër grupi i inspektimit konstatoi se në ambientet e sigurisë dy dhoma 

shërbenin përkohësisht për dhoma shoqërimi. Kapacitet e dhomave të 

shoqërimit ishin për mbajtjen dhe qëndrimin e deri 2(dy) personave në secilën 

dhomë. Dhomat kishin ndriçim të plotë natyral si edhe ndriçim që furnizohej nga 

rrjeti elektrik. Dhomat kishin dritare me skarë dhe rrjetë hekuri që lejonte ajrim. 

Tualetet ndodheshin brenda dhomave të shoqërimit. 

 

Konkretisht, të dy dhomat e shoqërimit ishin të pajisura me nga një krevat dhe 

nuk kishte as stola dhe as karrige për qëndrimin ulur të shtetaseve të shoqëruar 

në mjedisin e policisë. Dhomat dhe korridori i dhomave të shoqërimit nuk ishin 

të monitoruara me kamera. 

 

Avokati i Popullit shpreh shqetësimin se kemi shkelje të të drejtave të personave 

të ndaluar përkohësisht (shoqëruar) deri në 5 orë. Të drejtat e personave të 

shoqëruar janë të ndryshme nga ato të personave të ndaluar/arrestuar, Avokati i 

Popullit vlerëson të sjellë në vëmendje rëndësinë e veçantë që ka sjellja e 

organeve të shtetit kundrejt personave të shoqëruar, që në orët e para të 

shoqërimit.  Një person i shoqëruar nga policia është në një situatë të 

cenueshmërisë së veçantë dhe në asnjë rrethanë nuk mund të mbahet në ambiente 

sigurie deri në sqarimin e çështjes. 

 

Në komisariatin e Policisë Elbasan gjatë periudhës 01.01.2025 deri më datë 

25.04.2025 ishin shoqëruar gjithsej 612 persona  ndër të cilët 10 gra dhe 30 të 

mitur. Në momentin e inspektimit nuk kishte shtetas të shoqëruar.  

 

Në ambientin dhe dhomat e shoqërimit nuk u konstatuan sende dhe mjete të tilla 

që mund të shërbenin për kryerjen e vetëvrasjeve apo për kundërveprim ndaj 

punonjësve të policisë. Në këtë Komisariat kishte një dhomë-magazinë për 

administrimin dhe ruajtjen e provave materiale. 

Në ambientin e shoqërimit nuk kishte dhomë të veçantë për marrjen në 

pyetje dhe intervistimin e shtetasve. Në çdo rast, intervistimi i personave të 

shoqëruar kryhej në zyrat e punës të punonjësve të policisë. Njëkohësisht edhe 

kryerja e veprimeve procedurale nga oficerët e policisë gjyqësore dhe 

komunikimi i masës së sigurisë të personave për kalimin nga dhomat e 

shoqërimit në dhomat e sigurisë, kryhej në zyrat e punës së punonjësve të 

policisë. 

 

Një nga problematikat e evidentuara e cila është trajtuar edhe më herët nga 

Avokati i Popullit është mungesa e dhomave të intervistimit/marrjes në pyetje 

të personit në cilësinë e të shoqëruarit, të arrestuarit apo të ndaluarit, 

brenda mjediseve të Policisë së Shtetit.  

 

a) Në komisariatet e policisë ka mungesë të dhomave më vete për 

intervistimin/marrjen në pyetje të personave të shoqëruar/ndaluar/arrestuar 

që duhet të ndërtohen në këto mjedise; 

b) Mungon instalimi i pajisjeve të sigurisë audio-vizive për të regjistruar 

procesin e marrjes në pyetje apo veprimeve të tjera procedurale hetimore me 

të shoqëruarit/arrestuarit/ndaluarit. 

Në Procedurën Standarde të Punës “Rregullat për trajtimin e shtetasve që 

shoqërohen në mjediset e policisë”, me Urdhrin nr. 894, datë 19.07. 2022, të 

Drejtorit të Përgjithshëm të Policisë së Shtetit përkatësisht në Kreun VI pika 4, 

germa “i” përcaktohet qartë se:  

“i. Pranë dhomave të shoqërimit dhe pjesë të këtij sistemi projektohen dhe 

ndërtohen ambiente të posaçme si:  

i.1 Dhomë për intervistimin/marrjen në pyetje të personave të shoqëruar para se 

të akomodohen/futen në dhomat e sigurisë të DVP/komisariatit të policisë 

(personat që do të arrestohen/ndalohen). 

i.1.1 Ky ambient përveç kushteve të përcaktuara për dhomat e shoqërimit duhet 

të plotësojë dhe këto kushte: 

-Të ketë të instaluara tavolinë pune dhe karrige për oficerin e policisë gjyqësore 

dhe pajisje elektronike për dokumentimin e veprimeve procedurale që kryhen 

nga OPGJ (kompjuter, printer, letër, etj.) 

-Tavolinë pune dhe dy karrige për qëndrimin e avokatit mbrojtës dhe të personit 

të dyshuar/akuzuar i cili do të intervistohet, arrestohet/ndalohet, etj. 

-Instalohen sisteme dhe pajisje për regjistrimin elektronik audio dhe video të të 

gjitha veprimeve procedurale që kryhen me personin e shoqëruar nga oficerët e 

policisë gjyqësore, para se personi të akomodohet në dhomat e sigurisë të 

DVP/komisariatit të policisë si i arrestuar/ndaluar.” 

 

Avokati i Popullit e konsideron procesin e intervistimit të personit në një ambient 

më vete, që të jetë i monitoruar nëpërmjet sistemit të kamerave të sigurisë, si një 

element parësor për mbrojtjen e të drejtave dhe lirive të njeriut, pasi monitorimi 

filmik ka efekt parandalues për kryerjen e veprave të dhunshme dhe të 

dënueshme, si nga ana e të shoqëruarve, ashtu dhe nga vetë punonjësit e policisë 

së shtetit ndaj tyre. 

 

Ambientet e sigurisë, kushtet e tyre dhe trajtimi i të ndaluarve/arrestuarve 

  

Në Komisariatin e Policisë Elbasan, nga momenti i shembjes së godinës ku 

ndodheshin ambientet e sigurisë në Komisariatin e Policisë Elbasan të gjithë 

personat e ndaluar/arrestuarit i dërgonin në Bllokun e Sigurisë në Tiranë.  

 

Sjellim në mënyrë të përsëritur në vëmendjen e Drejtorisë së Përgjithshme të 

Policisë së Shtetit që të sigurohet në projektin e ri të ndërtimit të Komisariatit të 

Policisë Elbasan të ketë dhoma intervistimi sipas standardeve dhe ambiente 

ajrimi.  

 

Kjo problematikë është konstatuar edhe në Raportin e Komiteti për Parandalimin 

e Torturës gjatë vizitës në datat 4-15 Maj 2023. Në këtë raport citohet ndër të 

tjera: “Të gjitha ambientet e policisë të vizituara, përfshirë edhe qendrën e re të 

paraburgimit në Shkodër, vuajnë një mangësi të madhe strukturore, përkatësisht 

mungesën e një oborri të jashtëm ushtrimesh. Si rezultat, personat e ndaluar 

ende nuk kishin mundësi të dilnin në ajrim. KPT-ja përsërit rekomandimin e saj 

që të gjithë personat e ndaluar në një institucion policor për 24 orë ose më 

shumë t’u ofrohet ushtrime në natyrë në baza ditore. Në këtë drejtim, është e 

rëndësishme që në projektimin e çdo ambienti të ri paraburgimi policor (si ai 

i Elbasanit) të merret parasysh nevoja për ambiente ushtrimesh në natyrë.” 5 

Avokati i Popullit kërkon për këtë njoftim me shkrim në lidhje me plotësimin e 

këtyre standardeve në ndërtimin e objektit të ri. 

 

Regjistri i personave të shoqëruar, ndaluar/arrestuar dhe evidentimi i tyre 
 

Në Komisariatin e Policisë Elbasan  “Regjistri i evidentimit të të dhënave për 

personat e shoqëruar” ishte i tipit “Model nr.1”, sipas procedurave standarde 

“Rregullat teknike të shoqërimit në mjediset e Policisë së Shtetit”, i cili mbahej 

në zyrën e informacionit dhe ishte i sekretuar e i plotësuar sipas rubrikave. 

 

Të gjithë personat e shoqëruar në organin e policisë sipas dispozitave të ligjit nr. 

82/2024, “Për Policinë e Shtetit” regjistroheshin në këtë regjistër nga punonjësit 

e zyrës së informacionit. Nga këqyrja e këtij regjistri rezultoi se, regjistri ishte i 

sekretuar dhe rubrikat e tij ishin plotësuar nga punonjësit e zyrës së 

informacionit. Koha e qëndrimit në gjendje shoqërimi ishte e ndryshme nga 1 

deri në 5 orë në raste të veçanta. 

 

Institucioni i Avokatit të Popullit vlerëson uljen e kohës së ndalimit të 

përkohshëm, në Ligjin e ri për Policinë e Shtetit nr. 82/2024, i cili fillon që në 

momentin kur punonjësi ndalon personin dhe zgjat deri në sqarimin e çështjes, 

por në asnjë rast më shumë se 5 orë. 

 

Ndërkohë, përgjatë këqyrjes së këtij regjistri konstatuam se  rubrika e regjistrit 

mbi njoftimin e familjarëve ishte e paplotësuar në mënyrë korrekte, kjo një 

problematikë e konstatuar nga Institucioni i Avokatit të popullit edhe përgjatë 

inspektimit të një viti më parë. 

 

Përgjatë inspektimit konstatuam se në regjistër nuk ishte i shënuar emri i 

familjarit të njoftuar me numrin e telefonit përkatës, i cili identifikon familjarin 

që ka marrë dijeni. Ky detyrim bazohet në Urdhrin nr. 894 datë 19.07.2022 të 

Drejtorit të Përgjithshëm të Policisë  së Shtetit  mbi procedurën standarde të 

punës për “Rregullat për trajtimin e shtetasve që shoqërohen në mjediset e 

policisë” ku kërkohet të plotësohen në regjistrin e evidentimit të personave të 

shoqëruar të gjitha të dhënat për realizimin e të drejtës për njoftimin e 

familjarëve/afërmve për shoqërimin si: emri, atësia, mbiemri dhe numri i 

telefonit të personit që është njoftuar për faktin e shoqërimit dhe të vendndodhjes 

së personit të shoqëruar, si dhe orën e njoftimit. 

 

Grupi i inspektimit të Avokatit të Popullit këqyri disa praktika të njëpasnjëshme 

ku në përfundim të procedurave dhe veprimeve të kryera nga punonjësit e 

                                                           
5 Raporti drejtuar Qeverisë Shqiptare mbi vizitën e CPT-së në Shqipëri të kryer në datat 4-15 maj 2023, 

pika 34, fq. 14. Për më shumë shiko:  

chrome-extension://efaidnbmnnnibpcajpcglclefindmkaj/https://rm.coe.int/1680ae233b  

policisë në Komisariatin e Policisë Elbasan, u konstatua se disa nga 

“Procesverbalet e Shoqërimit”, ishin të paplotësuara në të tëra rubrikat e tij.  

 

Në procedurën Standarde të punës “Rregullat për trajtimin e shtetasve që 

shoqërohen në mjediset e policisë”, miratuar me Urdhrin nr. 894, datë 

19.07.2022 të Drejtorit të Përgjithshëm të Policisë së Shtetit, përcaktohet qartë 

në kreun VII, pikat a.2.1 – Formulari i raportit të Shoqërimit plotësohet nga 

punonjësi i policisë që ka kryer shoqërimin e personit, menjëherë pas shoqërimit 

të personit në ambientet e policisë/ambientet e shoqërimit. 

 

a.2.2 – Formulari i raportit të Shoqërimit plotësohet në dy kopje dhe pasi 

plotësohet sipas kërkesave dhe rubrikave të parashikuara në të, i dorëzohet 

punonjësit të shërbimit të informacionit, i cili e kontrollon për saktësinë dhe 

korrektësinë e plotësimit 

a.2.3 –  Nëse nga punonjësi i shërbimit të informacionit konstatohen parregullsi 

në plotësim ja kthen punonjësit të policisë për ta ri plotësuar dhe njëkohësisht vë 

në dijen i eprorin e drejtpërdrejtë të punonjësit të policisë. 

a.2.4 – Një kopje e Formularit të Raportit të Shoqërimit i jepet punonjësit të 

policisë që ngarkohet për të sqaruar e trajtuar arsyen/shkakun e shoqërimit dhe 

zgjedhjen e çështjes për personin e shoqëruar dhe kopja tjetër administrohet nga 

punonjësi i shërbimit të informacionit i cili në fund të çdo jave i dorëzon në 

sekretari/arshivën e njësisë policore. 

 

Ndërkohë u konstatua se në këtë komisariat mungonte regjistri për evidentimin 

e kërkesë/ankesave të personave të shoqëruar, të arrestuar dhe të ndaluar.  

 

Në këtë Komisariat mbahej një regjistër për të miturit të shoqëruar në konflikt 

me ligjin ku evidentoheshin të gjithë rastet e të miturve të shoqëruar në këto 

ambiente. Nga këqyrja e këtij regjistri u evidentua se në disa raste se mungonte 

evidentimi dhe plotësimi i regjistrit në rubrikën “Persona të pranishëm 

gjatë intervistimit (prindi, mbrojtësi ligjor, psikolog, përfaqësuesi ligjor) si dhe 

në rubrikën Punonjësi i Policisë që punoi / vendi /zyra ku u punua me të miturin, 

mungon nënshkrimi i punonjësit të policisë që ka punuar me të miturin dhe vendi 

ku është intervistuar. Për vitin 2025 ishin të shoqëruar 30 të mitur në konflikt me 

ligjin. 

 

Nga verifikimi i regjistrave të personave të shoqëruar, koha mesatare e qëndrimit 

në komisariat varionte nga 1-3 orë.  

 

Avokati i Popullit tërheq vëmendjen se plotësimi i regjistrave në kohë dhe me 

korrektësi është një standard thelbësor me funksion parandalues për të garantuar 

të drejtat e njeriut. 

 

Ambientet e intervistimit 

Në Komisariatin e Policisë Elbasan, oficerët e policisë gjyqësore i kryenin 

veprimet procedurale me të shoqëruarit në mjediset e policisë, në zyrat e punës 

së tyre, për shkak të mungesës të ambienteve të veçanta për marrjen në 

pyetje/intervistimin e shtetasve të shoqëruar. Këto zyra, nuk ishin të monitoruara 

me sistemin e kamerave.  

 

Nga monitorimi që u bë zyrave të oficerëve të policisë gjyqësore, nuk u gjetën 

sende prania e të cilave të ekspozonte dhunë tek personat me të cilët ata kryenin 

veprime procedurale. 

 

Lidhur me këtë fakt, Avokati i Popullit nisur edhe nga inspektimet e mëparshme 

ka rekomanduar marrjen e masave për ndërtimin e zyrave të dedikuara ku 

merren në pyetje shtetasit gjatë kryerjes së veprimeve procedurale nga 

oficerët e policisë gjyqësore dhe instalimin e sistemit të monitorimit me 

kamera pranë tyre, por është konstatuar se sërish ky rekomandim nuk është 

plotësuar6.  

 

Procesi i monitorimit filmik audio-video, gjatë marrjes në pyetje të personave të 

shoqëruar dhe të ndaluar është një element parësor për mbrojtjen e të drejtave 

dhe lirive të njeriut, pasi ka efekt parandalues për kryerjen e veprave të 

dhunshme dhe të dënueshme, nga vetë punonjësit e policisë së shtetit si dhe nga 

ana e të shoqëruarve, ndaluarve apo arrestuarve. 

 

Në Komisariatin e Policisë në Elbasan në zbatim dhe të rekomandimeve të 

mëparshme të Institucionit të Avokatit të Popullit kishte filluar praktika e dhënies 

së kartës me të drejtat e personave të privuar nga liria që në momentin e 

shoqërimit në mjediset e komisariatit. Kjo praktikë gjen mbështetje edhe në 

rekomandimet e CPT-së ndaj institucioneve përgjegjëse të policisë të shtetit gjatë 

inspektimit të kryer në vitin 2018- të, se personat e shoqëruar/ndaluar duhet 

të jenë plotësisht të informuar për të drejtat e tyre që nga fillimi i privimit 

të lirisë (momenti i shoqërimit), duke siguruar informacione të qarta verbale 

rreth të drejtave ligjore/procedurale që ata kanë që në fillim të privimit të lirisë7.  

 

Grupi i inspektimit, evidentoi si një praktikë të mirë në Komisariatin e Policisë 

Elbasan, investimin e realizuar me fonde të Qeverisë Suedeze, krijimin e dy 

dhomave të përshtatura për intervistimin ashtu dhe për qëndrimin e të miturve të 

arrestuar/ndaluar apo të dënuar, të pajisura me orenditë e nevojshme dhe me 

                                                           
6 “Një sistem i monitorimit të vazhdueshëm i standarteve dhe procedurave të intervistave të policisë duhet 

vënë në zbatim, po ashtu; kjo kërkon një regjistrim të saktë të intervistave të personave në ambientet e 

policisë, të cilat, nëse është e mundur duhet të zhvillohen me pajisje regjistruese elektronike (audio 

dhe/video). Duhet të kërkohet që të regjistrohet në mënyrë sistematike koha kur ka filluar dhe mbaruar 

intervista, ndonjë kërkësë të bërë nga i ndaluari gjatë intervistës, si dhe të personave të pranishëm gjatë 

çdo interviste.” Raporti i CPT-së për Armeninë: CPT/Inf (2016) 31 [par.20]. 

Konsulto: 

https://rm.coe.int/CoERMPublicCommonSearchServices/DisplayDCTMContent?documentId=090000

16806bf46f  
7 Komiteti Europian për Parandalimin e Torturës ju ka rekomanduar CPT/Inf (2019) 28. 

https://rm.coe.int/CoERMPublicCommonSearchServices/DisplayDCTMContent?documentId=09000016806bf46f
https://rm.coe.int/CoERMPublicCommonSearchServices/DisplayDCTMContent?documentId=09000016806bf46f

kushte të përshtatshme bashkëkohore. Ato ishin të pajisura me të gjitha orenditë 

e nevojshme si tavolina, kolltukë, bibliotekë për libra, postera informues, si dhe 

ishte e monitoruar me sistemin audio viziv. Intervistimet kryheshin në zbatim 

me ligjin nr. 37/2017 “Kodi i drejtësisë penale për të mitur”, i mituri intervistohet 

nga psikologu, punonjësi social dhe i afërmi nëse i mituri dëshiron praninë e tij, 

dhe në çdo rast kur merret në pyetje nga oficeri i policisë, psikologu është 

gjithmonë i pranishëm. Intervistimet e të miturve në çdo rast kryheshin në këtë 

zyrë dhe zyra ishte funksionale.  

 

Ndihma juridike, psikologjike dhe kujdesi mjekësor 
 

Gjatë inspektimit u konstatua se në dhomat që përdoreshin për shoqërim të këtij 

komisariati nuk ishin afishuar postera me të drejtat ligjore të personave të 

shoqëruar në organin e policisë dhe të personave të ndaluar/arrestuar. 

 

Në vijim të intervistimit konstatuam se mungonte karta e të drejtave në formë 

shkresore, që nga fillimi i privimit të lirisë, për të siguruar informim të qartë 

në lidhje me të drejtat ligjore / procedurale që ata kanë. Mekanizmi 

Kombëtar për Parandalimin e Torturës sugjeron dhënien e kartës të drejtave që 

në momentin e hyrjes në komisariat. Rekomandimi i MKPT-së, në përmbajtjen 

e tij nënkupton që karta me të drejtat që gëzojnë personat kur hyjnë në mjediset 

e policisë, duhet t’u jepet edhe personave që mbahen në dhomat e 

shoqërimit, pra që në momentet e para të privimit të lirisë. Pasi këtyre personave 

ju kufizohet liria deri në 5 orë (maksimumi) qëndrimi në dhomat e shoqërimit, 

ata merren në pyetje nga specialistët e policisë dhe kanë të drejtën për njoftimin 

e familjarëve të tyre, të drejtën për qasje me avokat mbrojtës, etj. Aktualisht, 

karta me të drejtat jepet vetëm në momentin kur i ndaluari/arrestuari merret në 

pyetje nga OPGJ dhe hyn në dhomat e sigurisë. 

 

Avokati i Popullit inkurajon pajisjen e qytetarëve me “Kartën e të drejtave” në 

rast shoqërimi në polici, që është një dokument me të cilin duhet të njihet çdo 

qytetar që shoqërohet në një komisariat policie. Nëpërmjet “Kartës së të 

drejtave” qytetari informohet mbi të drejtat e tij përballë institucionit të Policisë 

së Shtetit në mënyrë që të jetë i ndërgjegjshëm për çdo formë abuzimi apo 

tejkalimi të kompetencave të punonjësve të policisë kundrejt tij. 

 

“Karta e të Drejtave” i shërben jo vetëm qytetarit, por edhe vetë Policisë së 

Shtetit, për të mirëmbajtur besimin e qytetarëve tek ajo, për ta forcuar bindjen se 

ajo është një instrument profesional shërbyes dhe jo dhunues i qytetarëve, si dhe 

për të evidentuar e veçuar abuzuesit me uniformën e policisë. 

Vendosja në dispozicion të çdo qytetari të “Kartës së të Drejtave” është një 

standard të cilin Avokati i Popullit kërkon vazhdimisht që të respektohet. Kjo 

praktikë është vlerësuar dhe nga KPT-ja, i cili e përshëndeti zhvillimin e kësaj 

praktike për kartën edhe thellimin e saj, duke kërkuar që punonjësit në zyrën e 

pranimit të sigurohen që të shoqëruarit duhet të shkruajnë e lexojnë dhe e 

kuptojnë përmbajtjen e kartës.  

 

Gjatë inspektimit, u bë këqyrja e dokumentacionit që ndodhej në zyrën e 

informacionit  ku rezultoi se, ndaj personave të shoqëruar nga punonjësi i 

policisë mbahej një procesverbal tip i emërtuar “Formulari i raportit të 

shoqërimit ose ndalimit/arrestimit”, si dhe zbatohej detyrimi ligjor i parashikuar 

në nenet 34/b, pika 2 dhe 251 të K.Pr.P, që personit të ndaluar/arrestuar duhet t’i 

jepet dhe të mbajë me vete një kopje të procesverbalit të ndalimit/arrestimit.  

 

Nga pyetja e punonjësve të policisë rezultoi se në rastet kur të 

ndaluarit/arrestuarit madhorë të cilët nuk kishin mundësi financiare për të pajtuar 

avokat privat kërkonin ndihmë juridike, atyre iu sigurohej mbrojtja me avokat të 

caktuar kryesisht.  Lista e avokatëve kryesisht që duhet të ofrojnë shërbim juridik 

iu është bërë me dije nga Dhoma e Avokatisë për vitin 2025 dhe administrohej 

nga Oficerët e Policisë Gjyqësore në Komisariatin e Policisë Elbasan. 

 

Përgjatë inspektimit u konstatua se nuk kishte një listë të afishuar në 

ambientet e komisariatit ku mund të evidentoheshin avokatët kryesisht, 

gjithashtu nuk ishte evidentuar në regjistrin e informacionit nëse avokatët 

kishin qenë të pranishëm. Gjithashtu kjo problematikë është trajtuar në raport 

drejtuar Qeverisë Shqiptare mbi vizitën e KPT në Shqipëri të kryer në datat 4-15 

maj 2023. 

 

KPT-ja bën rekomandime të hartuara për të përmirësuar funksionimin në 

praktikë të masave mbrojtëse ligjore. Kërkohet gjithashtu veprim për të siguruar 

që të gjithë personat e ndaluar nga policia të jenë plotësisht të informuar për të 

drejtat e tyre që nga fillimi i heqjes së lirisë. KPT- ja gjatë vizitës në organet e 

policisë së Shtetit ka konstatuar se: “Ka pretendime se oficerët e policisë kishin 

pranuar kërkesat e personave të shoqëruar arrestuar/ndaluar për avokat 

kryesisht vetëm pas një vonese të konsiderueshme, në mënyrë që të mund t’i 

pyesnin ata në mënyrë joformale për veprën e dyshuar pa praninë e një 

avokati”8.   

 

Përgjatë inspektimit punonjësit e policisë i parashtruan grupit të inspektimit, se 

në rastet kur të ndaluarit/arrestuarit ishin të mitur, veprimet procedurale 

kryheshin në praninë e detyrueshme të avokatit mbrojtës të caktuar kryesisht dhe 

të psikologut.  

 

                                                           
8 https://rm.coe.int/1680ae233b, fq nr.3, raport drejtuar Qeverisë Shqiptare mbi vizitën e KPT në Shqipëri 

të kryer në datat 4-15 maj 2023. 

https://rm.coe.int/1680ae233b

Gjithashtu përgjatë inspektimit dhe bisedës me oficerët e policisë gjyqësore 

konstatuam se prania e psikologut sigurohej nga Urdhri i Psikologut. Me 

shkresën nr. 4 Prot, datë 08.01.2024 të gjitha Drejtoritë Vendore të Policisë janë 

informuar në lidhje me përditësimin e listës së psikologëve asistues për të miturit 

gjatë procesit të intervistimit nga ana e oficerit të policisë, si dhe psikologët e 

certifikuar si ekspertë asistues dhe vlerësues. Vizitat mjekësore të të ndaluarve/të 

arrestuarve kryheshin nga mjeku i punësuar me kohë të pjesshme në 

Komisariatin e Policisë Elbasan. Shënimet me konstatimet, rekomandimet dhe 

mjekimet e dhëna pasqyroheshin në regjistrin e vizitave mjekësore. 

 

Për sa më sipër dhe me qëllim zgjidhjen e problemeve të konstatuara gjatë këtij 

inspektimi, bazuar në pikën 3 të nenit 63 të Kushtetutës ku parashikohet se: 

“Avokati i Popullit ka të drejtë të bëjë rekomandime dhe të propozojë masa kur 

vëren shkelje të të drejtave dhe lirive të njeriut nga administrata publike” dhe në 

bazë të nenit 21/b të ligjit nr. 8454 dt.04.02.1999 “Për Avokatin e Popullit”, i 

ndryshuar, ku përcaktohet se: “Avokati i Popullit paraqet rekomandime për 

vënien në vend të së drejtës së shkelur tek organi administrativ, që, sipas tij ka 

shkaktuar shkelje të të drejtave dhe lirive”, 

 

 

REKOMANDOJMË: 

 

 

1. Marrjen e masave nga Drejtoria e Përgjithshme e Policisë së Shtetit për 

nxjerrjen e përgjegjësive dhe referimin e problematikës të shtyrjes me 8 

muaj të ndërtimit të ambienteve të reja të ndalim/arrestimit në 

Komisariatin e Policisë Elbasan sipas “Kontratës me nr.20/17 Prot. datë 

25.10.2022 e cila është modifikuar më datë 10.12.2024 dhe sipas nenit 1 

Modifikimit”. 

  

2. Marrjen e masave nga Drejtori i Përgjithshëm i Policisë së Shtetit për 

nxjerrjen e përgjegjësive dhe dhënien e masave disiplinore për 

punonjësit e policisë të Komisariatit të Policisë Elbasan të cilët janë 

konstatuar nga Avokati i Popullit në mënyrë të përsëritur se kanë 

një neglizhencë të theksuar lidhur me respektimin e të drejtave për 

personat e shoqëruar lidhur me: 

 

a) “Procesverbalet e Shoqërimit”, të paplotësuara në rubrikat e tij. 

b) Plotësimin me korrektësi rubrikën njoftimi i familjarëve tek 

Regjistri i personave të shoqëruar dhe evidentimi i tyre në këtë 

regjistër. 

c) Mungesën e afishimit të listës të përditësuar me avokatë mbrojtës 

të miratuar nga Dhoma Kombëtare e Avokatisë dhe organi i 

prokurorisë. 

d) Mungesën e afishimit të kartave të të drejtave në ambientet e 

shoqërimit. 

e) Mosdhënien e kartave të të drejtave në momentin e hyrjes në 

komisariat në formë shkresore, që nga fillimi i privimit të lirisë, 

për të siguruar informim të qartë në lidhje me të drejtat ligjore / 

procedurale që personat e shoqëruar kanë. 

f) Mungesën e regjistrit të ankesë/kërkesave në këtë komisariat. 

g) Mosplotësimin me korrektësi të  rubrikave të regjistrit për të 

miturit. 

 

3. Marrjen e masave të menjëhershme për ndërtimin e dhomave të 

shoqërimit në Komisariatin e Policisë Elbasan, sipas kritereve të 

parashikuara në procedurën standarde “Rregullat për trajtimin e 

shtetasve që shoqërohen në mjediset e policisë”, miratuar me Urdhrin 

nr.894, datë 19.07.2022, të Drejtorit të Përgjithshëm të Policisë së 

Shtetit, duke krijuar dhoma shoqërimi të ndara më vete për burra, gra dhe 

të mitur. 

 

4. Marrjen e masave të menjëhershme për plotësimin e organikës me një 

mjek me kohë të plotë. 

 

5. Nisjen e ecurisë disiplinore për personat përgjegjës për shkeljen në 

mosplotësimin e rekomandimeve të lëna në raportet kombëtare e 

ndërkombëtare për krijimin e kushteve minimale për trajtim të 

përshtatshëm të të shoqëruarave gra në këtë drejtori/komisariat. 

 

6. Marrjen e masave të nevojshme për krijimin e zyrave në Komisariatin e 

Policisë Elbasan, ku merren në pyetje personat e ndaluar/arrestuar para 

se të dërgohen në ambientet e sigurisë, si dhe instalimin e sistemit të 

monitorimit me kamera në këto ambiente.  

 

7. Marrjen e masave për hapjen dhe vënien në funksion të regjistrit të 

kërkesë/ankesave për shtetasit e shoqëruar/ndaluar në ambientet e 

Komisariatit të Policisë në Elbasan sipas parashikimeve ligjore në fuqi. 

 

8. Marrjen e masave për afishimin e listës së avokatëve kryesisht në 

ambientet e komisariatit ku mund të evidentoheshin nga personat e 

privuar nga liria, si dhe evidentimin në regjistrin e informacionit të 

avokatëve kryesisht të pranishëm. 

 

9. Marrjen e masave për të vendosur posterat e rinj me të drejtat për 

personat e shoqëruar në dhomat e shoqërimit dhe në ambientet e 

komisariatit, në vende që të jenë të aksesueshëm nga këta persona. 

 

10. Marrjen e masave për krijimin e ambienteve të ajrimit për personat në 

dhomat e sigurisë. 

11. Në zbatimin e projektit të ri të mbahen në vëmendje të gjitha 

parashikimet e rregullave teknike për ambientet e shoqërimit dhe sigurisë 

në Policinë e Shtetit. 

 

Për qëndrimin dhe masat që do merrni në zbatim të këtij rekomandimi, të vihemi 

në dijeni brenda afatit 30 ditor sipas nenit 22 të ligjit nr. 8454, datë 04.02.1999 

“Për Avokatin e Popullit”, i ndryshuar.  

 

Duke besuar në mirëkuptimin dhe bashkëpunimin tuaj, 

 

 

         KOMISIONERI  

                                                             i Mekanizmit Kombëtar 

                                                            për Parandalimin e Torturës 

      (MKPT) 

              

                                      Ahmet PRENÇI 

 

 DV 


